
Szene 1 Schlechte Nachrichten  
 
Saallicht geht aus. 
Ein scheuneähnlicher Jugendraum. Die Jugendlichen treffen ein. 
 
1.1 Angela, Anouk und Johnny  
 
Angela (ganz aufgeregt) 
 Hei! Händ ihr scho ghört?!  
 Es isch beschlosse!!!  
 Aus die Maus! 
 (schaut sich um) 
 Gar niemer do? 
 
Anouk (voller Energie) 
 Aber es isch doch wohr! Du hesch nie Ziit för mich. Du hesch 

nor immer Langlauf im Chopf! 
Johnny Jetzt öbertriibsch aber. 
Anouk Ich öbertriibe öberhaupt ned! 
Johnny Wo bin ich geschter Obig gsii? 
Anouk Bi mir. 
Johnny Ebe. 
Anouk Aber nor a de Tör. 
Johnny Jo ond? 
Anouk Ich ha meh welle. 
Johnny Training muess eifach sii. 
Anouk Do händ mir’s wieder. 
Angela Händ ihr’s scho ghört? 
 (Anouk und Johnny beachten sie gar nicht.) 
Anouk Langlauf, Langlauf, Langlauf! 
 Scheiss Sport. 
Johnny Debii bisch so stolz gsii, wo ich Junioreschwiizermeischter worde 

bin. 
 «Johnny Schmied, Langlauf Schweizermeister aus Hospenthal, 

Kanton Uri». Ond i de Ziitig bisch au cho. 
Anouk Ich schiisse of d’ Ziitig. Ich wott dich. Jetzt!  
Angela Händ ihr’s scho ghört? 
Johnny (bemerkt Angela erst jetzt) 
 Wo chonnsch denn du her? 
Angela Ich bi scho die ganz Ziit do. 
Anouk Länk jetzt ned ab.  
 Was findsch du a mir eigentlich no schön? 
Johnny Ich? Also… 
 Dini Hoor. 
Anouk Mini Hoor. 
Johnny Jo. Ond dini Händ. Die find ich super. 
 Ond dini Auge. Wie ne Bergsee. 
Anouk Wie ne Bergsee? 
Johnny Blau, tüüf, interessant… 
Angela Aber händ ihr’s scho ghört? 

Anouk Chills, Angela! 
 Gsehsch ned, dass mir grad a eusere Zuekonft schaffid. 
Angela Scho. Aber… 
Anouk (zu Johnny) 
 Ond im Bett lauft au nüt. Du bisch die ganz Ziit schlapp. 
Johny Ich? Schlapp? 
Anouk Oder wie seisch du dem? 
Johnny Dore trainiert. Mis Sixpack isch perfekt. 
Anouk Aber es Sixpack… 
 
1.2 Mia und Hanna, ein Zwilling kommt selten allein 
 
Mia …hoi zäme. 
Anouk Mann! 
Hanna Hei. Jetzt müend ihr lose. Sitt geschter händ mir en eigne 

youtube channel. 
Mia «Mia ond Hanna» 
Hanna «Hanna ond Mia» 
Mia Mir händ abgmacht, dass mir noch em Alter gönd. Ond ich bin 

21 Minute älter als du. 
Hanna Mir händ abgmacht, dass mir noch em Alphabet gönd. 
Mia Es isch jedes Mol s’Gliiche mit dir!  
 Mir händ of jede Fall scho 2 Abonännte. 
Hanna D’Mia, mini bescht Zwillingsschwöschter… 
Mia …ond d’Hanna, mini bescht Zwillingsschwöschter. 
Angela Wössid ihr’s scho? 
Mia Mir scho, aber d’Wält ned. 
Hanna Angela. Irgend einisch werdid mir berüehmt. Ond zwar so öppis 

vo berüemt. 
Mia Hosepthal wird eus es Dänkmal ufstelle. Mia & Hanna. 
Hanna Nei! Hanna & Mia… 
 
Anouk Johnny! Mir klärid das dosse. 
 (geht ab.) 
Johnny Anouk! Jetzt wart doch. Ich chomme jo! 
 (geht ab.) 
 
Mia Was isch denn mit dene los? 
Angela Beziehigspoff. 
 (Mia und Hanna schauen sich an und schmunzeln.) 
Hanna Du dänksch wieder einisch s’gliiche wie ich. 
Mia Logisch. 
 Das wird euse nöchscht Biitrag. 
Hanna So isch es. 
 Angela. Sitz äne. Was weisch du. Was händ’s verzellt. 
Angela Vergiss es. Meinsch ich verzelle de ganze Wält vom e schlappe 

Langläufer ond sinere wilde Fröndin. 
Mia Angela. Jetzt bis kei Spiilverderberi. 
Hanna Angela. Bitte. 
Angela Wie wär’s mit eme Biitrag öber euse Jugendruum. 

Mia (überlegt, zu Hanna) 
 Was meinsch? 
Hanna Wieso ned. 
Mia Jo. Wieso eigentlich ned. 
 Also los. Verzell. 
Angela S’Handy lauft? 
Mia Lauft. 
Angela (räuspert sich) 
 Also. Ich bin d’Angela… 
Hanna De Jugendruum, ned du. 
Angela Sorry. 
 Also, mir sind do in Hospetal, im schönschte Ort vo de Wält. In 

Hospetal gitt’s en Jugendruum. Dä gitt’s nor wäge mir. 
 (geht zu einem Möbel) 
 Das Sofa han ich zom Biispill in Andermatt im Brocki kauft. För 5 

Stotz, obwohl de Priis 50 Franke gsii wär. S’Käthi hett’s denn mit 
em Traktor of Hospetal i eusi Schüür charet. 

 
1.3 Stefanie und Alexandra 
Stefanie betritt den Raum. 
 
Stefanie Hoi zäme. Händ ihr s’Käthi gseh? 
Mia Stefanie! 
Hanna Ich glaub’s ned!  
Mia Cut! Cut! Grad nomol vo vore. 
Stefanie Was isch los? 
Angela Weisch es du scho? 
Mia D’ Hanna ond ich sind grad am Dreh för euse neu youtube 

channel. 
Hanna Driischiss, Stefanie, Driischiss. 
Stefanie Jetzt tüend doch ned so. Dä Ruum ghört eus allne. 
 Isch s’Käthi scho do gsii? 
Angela Nei. 
Stefanie I de Schuel isch sie au ned gsii. Das isch alls wäge mir. 
Hanna Mia. Weisch was? 
Mia (schaut sie an, nickt.) 
 Du wotsch en Osseufnahm vo de Schüür. 
Hanna Bingo. S’Wätter passt. 
Mia Denn nüt wie use. 
 Wengischtens ei Ort, wo mer in Rueh cha schaffe. 
  
 (die beiden gehen ab) 
 
Hanna Hanna & Mia… 
Mia Nei! Mia & Hanna. S’Guete chonnt immer zerscht! 
Hanna Genau dorom heisst andersch ome. 
Angela Hei, wartid. Ich muess euch dringend öppis säge! 
 
 (geht den beiden hinterher.) 

Stefanie Hallo!  
 Mann, was isch denn hött los? Es goht alles i d’Hose. 
 (setzt sich hin und vergräbt ihr Gesicht unter einem Kissen.) 
 
Alexandra Wo sind denn alli he? Om die Ziit isch doch die ganz Jugend vo 

Hospetal im Jugendruum versammlet. 
Stefanie Muess a de Sterne legge.  
Alexandra Ich weiss nüt vonere schwiirige Konstellation. 
Stefanie Hesch du s’Käthi gseh? 
Alexandra Onderem Sofa hesch gluegt? 
Stefanie Wo? 
Alexandra Chliine Witz gsii. 
 Steffi, muesch mol luege. 
 (hält ihr das Handy hin.) 
Stefanie 486 Franke.  
 (schaut sie fragend an.) 
 Ond? 
Alexandra Han ich dä Monet scho verdienet. 
Stefanie Was. Wie? 
Alexandra Mit mim online Ufgabedienscht. Mir isch es eifach z’langwiilig i 

de Schuel. 
Stefanie Du weisch jo sowieso alles. 
Alexandra Denn han ich en App programmiert, wo ich andere gäge Gäld 

d’Ufzgi löse. 
Stefanie Ond mit dem hesch du jetzt ime halbe Monet 486 Franke 

verdient? 
Alexandra Ned schlächt, oder. 
Stefanie Ondertriib jetzt ned. 
 Ich wär froh ich hätt so vell Sackgäld im Johr. Mann, hött isch 

eifach ned min Tag. 
Alexandra Wieso? 
Stefanie Ich ha mich mit de Käthle verkrachet. 
Alexandra Schlimm oder schlimm. 
Stefanie Schlimm.  
Alexandra Öppis wäge ihre Schof? 
Stefanie (nickt) 
Alexandra Okay. Schlimm. 
Stefanie Ich han ihre gseid, dass es total falsch isch, Schof z’halte ond 

sie denn z’schlachte, nor dass mir Mönsche chönnt Fleisch 
ässe. 

Alexandra Steffi. Es sind ned all Veganer. 
Stefanie Scho ned. Aber es isch doch wohr. Tier händ au es Rächt of es 

langs, schöns Läbe. 
Alexandra Du erwartisch jetzt aber ned, dass ich mit dir öber das 

diskutiere. 
Stefanie Doch.  
Alexandra Was hesch de Käthle am Schloss a Chopf grüert? 
 (Pause) 
 Steffi?! 
Stefanie Dass sie e verlogni, tierliquälendi Gommistiifel Bitch isch. 

Alexandra Aua. 
 
1.4 Petra und Julia 
Petra und Julia betreten den Raum. Sie sind bereits mitten in einem Gespräch. 
 
Julia Du muesch mit dine Eltere eifach nomol rede. 
Petra Rede. Rede. Das nötzt nüt. Schwiizer redid immer. 
Julia Du bisch jo au e Schwiizeri. 
Petra Adoptiert. 
Julia Das isch egal. 
Petra Das isch sicher ned egal. 
Julia Ich weiss wie das isch. Ich bin 50% Engländerin ond 50% 

Schwiizerin. 
Petra Aber ich bin 100% Thai. 
Julia Scho. Aber du hesch en Schwiizer Pass. 
Petra Wäge dem han ich gliichs Rächt, mis Heimatland go 

z’bsueche. 
Alexandra Mit 18-ni chasch jo goh. 
Petra Jetzt misch du dich ned au no ii. Ich wott jetzt goh. 
Stefanie Euchi Sorge möcht ich ha. 
Petra Mini Sorge wettisch du garantiert ned ha! 
Julia Dini Eltere sind eifach stur. Ich meine, Thailand isch jetzt ned am 

Ändi vo de Wält. Ond so tüür isch jetzt das au ned. 
Alexandra Zwölf Stond mit em Flogzüüg, knapp 1000 Franke pro Person. 
Petra Mini Eltere händ eifach Angscht. 
Alexandra Angscht? 
Petra Jo. Dass ich gar nömm wott hei cho. 
Stefanie Ond wörsch det bliibe. 
Petra Nie. 
Julia Denn säg ihne das. 
Petra Ich ha jo scho gseid, dass rede eifach nüt bringt. 
Julia Du bisch no stuurer als diini Eltere. Also mini sind do vill cooler 

droff. Very british! Mir gönd dä Sommer wieder of England. I 
love this country! 

Petra Du darfsch immer alles. 
Stefanie Deför chaufid dir dini Adoptiveltere alles. 
Petra Bis of en Flog of Thailand. 
Alexandra Vielleicht hätt ich en Idee. 
Julia Mrs. Brain. Mir sind ganz Ohr. 
Alexandra Ich han chörzlich en Studie gläse, dass es för adoptierti Chind 

wichtig isch, dass sie i ihres Herkonftsland reisid. 
Petra Ond was sell ich mit dem? 
Alexandra Ned du. Aber dini Eltere wördid verstoh, dass es för dini 

Entwicklig wichtig isch. Ond för dini Entwicklig, möchid sie alles. 
Petra Meinsch? 
Stefanie Logisch. 
Julia Eltere wänd nor s’Beschte för ihri Chind. 
 Also, fascht immer.  
 Also, sie meinid’s. 
 Also. Jo. 

Petra Ich wott eifach dä Sommer of Thailand! 
 
1.5 Käthi 
 
Käthi Hoi zäme. 
Stefanie Ou, Mischt. 
 (zieht sich zurück.) 
Käthi Was machsch denn du do? 
Stefanie Ich ha mit dir welle rede. Wäge geschter. 
Käthi Mit dir red ich nömm. 
Julia What’s going on? 
Käthi Die hett mir geschter gseid, dass ich en verlogni, tierliquälendi 

Gommistiifel Bitch bin. 
Stefanie Ond du hesch mir gseid, dass ich schlächter ussgseh als en 

Bond vertrochnete Peterli. 
Käthi Schnittlauch. 
Stefanie Denn halt Schnittlauch.  
Alexandra Säb gseht wörklich scheisse us. 
Käthi Jetzt schött du ned au no Öl is Füür. 
Alexandra Ich säg jo nor. 
Julia Calm down!  
 Was isch denn passiert. Wieder en Fleisch gäge Vegan Chrieg. 
Käthi D’Steffi wirft mir vor, dass ich en Tierquälerin bin, debii sind eusi 

Schof Bio-Zertifiziert. Mir händ drüümol die goldig Medallie för 
s’beschte Schwiizer Schoffleisch öbercho. Eusi Schof werdid 
ned quält. 

Stefanie Es tuet mir jo leid. 
Käthi Jetzt plötzlich. 
Petra Mir chaufid nor Schoffleisch vom Käthi. 
Alexandra Jede in Hospetal chauft nor bis Reglis Schoffleisch. 
Stefanie Das wird ich nie mache. 
Käthi Denn friss dis Gmües. Aber ich quäle kei Tier! 
Stefanie Ich ja sorry gseid. Aber Schoflärm macht anschiinend taub. 
Käthi Gmües macht taub! 
Stefanie Nei. Aber Fleisch macht domm! 
Julia Stop it! Chönd ihr vielleicht einisch akzeptiere, dass Mönsche 

verschiedeni Meinige händ. Ond dass mir sich wäge dem ned 
grad muess d’Chöpf i schloh. 

Käthi (nickt) 
Stefanie Ich ha jo gar ned agfange. 
 (stellt sich von den anderen weg.) 
Käthi Wänd ihr deför d’Schöfli gseh, wo geschter Nacht of d’Wält 

cho sind? Ich bin ganz elei gsii, wo sie of d’Wält cho sind; ohni 
min Vater. 

 (zieht das Natel hervor und zeigt die Bilder.) 
 REAKTIONEN 
 
1.6 Melanie 
Kommt herein, um den Hals trägt sie einen Feldstecher. 

Melanie Ich han ihn wieder gseh! 
Stefanie De Päuli? 
Melanie Nei. Hör doch uf mit em Päuli. Das isch scho lang verbii. 
Julia Wer hesch denn gseh? 
Melanie De Adler. Er chreist wieder am Pizzo Centrale. 
 Was möchid denn ihr? 
Petra Mir luegid grad de Käthi ihri Lämmli a. 
Melanie Loh sie jo ned z’früe os em Stall.  
Käthi Kei Angscht. De Adler verwötscht die ned. 
Alexandra Hesch du die andere gseh? 
Melanie Jo. Die sind doss am Filme. Aber sie händ gseid, sie chömid 

grad. 
Petra Jö! Das isch herzig! Wenn sie nor ned so wördid stenke. 
Käthi Mini Schof stinkid ned. 
Julia (geht zu Steffi.) 
 Steffi. Säg jetzt ned, dass Salat weniger stinkt als es Schof. 
Stefanie Ich schwiige. 
Melanie Was hett eigentlich d’Angela? 
Alexandra Wieso? 
Melanie Die hyperet im Züügs ome, will sie irgend öppis weiss. 
Petra Die spillt sich nor wieder uf. 
Käthi Jetzt tue ned eso. D’Angela spillt sich vo eus allne am 

wengischte uf. 
 
1.7 die anderen kommen zurück 
 
Johnny Wieder Friede? 
Anouk Friede. 
Hanna Das wird es cools Video. 
Mia Lüütlis. Wenn mir grad all binenand sind. Mir händ en neue 

youtube channel eröffnet ond mir bruuchid euri Onderstötzig.  
Hanna Euse erscht Biitrag handlet vo eusem Jugendruum. Mir wänd 

mit allne es Chorzinterview mache. 
Mia Julia. Wörsch du eus de Biitrag of Änglisch öbersetze? Ohni 

Änglisch werdid mir ned berüemt. 
Julia Easy. 
Angela Mann. Darf ich jetzt ändlich emol säge, was ich scho die ganz 

Ziit wott säge. 
Stefanie Hesch wieder es neus Möbelstöck ersteigeret. 
Angela Eusi Schuel goht zue! 
 
ALLE WAS?!? 
 
 
  
   



Albanisch für Anfänger  Seite 15 

Szene 2 Das Inserat 
 
Hanna Wieso? 
Angela Mir sind zwenig Schüeler. 
Anouk Wie vell zwenig? 
Angela Zwoi. 
Mia Machsch jetzt en Witz? 
Alexandra Das sind d’ Sparmassnahme vom Kanton. 
Melanie Wäge zwee fehlende Persone wänd die eifach d’Oberstufe in 

Hospetal zue tue? 
Johnny Wenn? 
Käthi Noch de Sommerferie müend mir of Andermatt. 
Stefanie Of Andermatt! 
Petra Nei! Ned zo dene Streber. 
Julia Mir müend sofort öppis ondernäh. 
Hanna Aber was? 
Angela Isch doch ganz eifach. Mir bruuchid zwee Schüeler. 
Anouk Was luegid ihr mich so komisch a. För es Chind isch es eifach no 

zfrüeh! 
Mia Mir bruuchid kei Windleschisser. Mir bruuchid zwee Teenies. 
Alexandra E Familie mit zwoi Chind im beschte Alter. 
Melanie Ond wo wänd ihr die her näh? 
Johnny I de Hotelalag vom Sawiris in Andermatt gitt’s doch e Huufe 

Agstellti. 
Käthi Du meinsch, vo dene chonnt eifach öpper zo eus of Hospetal 

hindere. 
Stefanie Ned eifach eso. Mir möchid es Inserat. 
Petra Ond wo sellid die wohne? 
Julia Im ehemalige Huus vom Alte Renner. 
Hanna Vo eusem Grossvater? 
Angela Gueti Idee.  
Anouk Das stoht doch scho lang leer. 
Mia Euse Grossvater isch voll cool drof. Das goht problemlos. 
Alexandra Also los. Was schriibid mir? 
 
 
Alle stellen sich an den Bühnenrand. 
 
 
Melanie Lieber Leser… 
Johnny So ne Seich! 
Käthi Familie gesucht!  
Stefanie Vell besser. 
Petra Hospental braucht dringend Nachwuchs. 
Julia Nachwuchs isch ongnau. 
 Familie mit zwei Teenagern gesucht. 
Hanna Kommen Sie nach Hospental. In die schönste Gemeinde der 

Schweiz. 
Angela Es erwarten Sie: 
Anouk Freundliche Menschen, 

Mia über 200 Sonnentage im Jahr, 
Alexandra unverbaute Natur, 
Melanie eine persönliche Schule, 
Johnny top Langlaufloipen 
Käthi Das isch jetzt sicher ned wichtig! 
Stefanie tiefer Mietzins, 
Petra keine Kriminalität, 
Julia ein intaktes Dorf mit viel Charm. 
Hanna Halt! 
Angela Was isch? Fehlt no öppis? 
Anouk  E Kontaktperson. Ond en Telefonnommere. 
Mia Schriib min Name ond mini Telefonnommere uf: 079 431 12 88. 
Alexandra So isch guet. Ich muess hött no of Andermatt. Ich nimm’s grad mit 

ond hänk’s uf. 
Melanie Supi.  
Johnny Hoffentlich klappet das. 
Käthi Was mir a packid klappt immer. 
Stefanie Wie lang bliibt eus no? 
Petra drüü Woche. 
Julia Das isch Sau knapp. 
  
 (Pause) 
 
Hanna Jetzt isch scho e Woche verstriche. 
Angela Immer no keis Telefon. 
Anouk Es wird mit jedem Tag Sou knäpper. 
 
 (Das Handy klingelt, alle schauen aufs Display.) 
 
Mia Hallo.  
Alexandra Wie? 
Melanie Hochdüütsch? 
Johnny Kein Problem. 
Käthi Wegen dem Inserat? 
  
 (alle schauen sich an. Die Freude und Anspannung steigt.) 
 
Stefanie Ja. Doch. Das Haus an der alten Gotthardstrasse ist noch frei. 
Petra Haben Sie auch Kinder?  
Julia Zwei? Zwei Jungs. Sehr gut.  
Hanna Und wie alt sind die, wenn ich fragen darf? 
Angela 14 und 15. Das klingt super. 
Anouk Aha. Sie müssen so schnell wie möglich aus Ihrer Wohnung 

ausziehen.  
Mia Für eine Hausbesichtigung können Sie gleich mit mir einen Termin 

vereinbarben. Renner Immobilien, genau. 
Alexandra Morgen? Um halb fünf?  
Melanie Ja, das ist kein Problem. Passt prima. 
Johnny Und wie ist Ihr Name? 
Käthi Krasni – was? 

Stefanie K – R – A – S – N – I – Q - I 
Petra Ah! Krasniqi. 
Julia Sehr gut. Dann bis morgen. 
 
 (alle legen auf.) 
 
Hanna Wie heissid die? 
Angela Ich has au ned rächt verstande. 
Anouk Irgendwie öppis Krasses. 
Mia Krasniqi. 
Alexandra Ond vo wo sind die? 
Melanie Albanie. 
Johnny Kosovo. 
Käthi Ich hoffe, euche Grossvater nimmt au das cool. 
Stefanie Mir händ gar kei Wahl. 
Petra Mir händ wörklich kei Wahl. 
Julia Also mini Tante wohnt in Rinach, im Aargau. Det hett’s ändlos vell 

Krasniqi… 
Hanna Berisha… 
Angela Ramadani… 
Anouk Ajredini… 
Mia Mulaj… 
Alexandra Bajrami… 
Melanie Mavraj… 
Johnny Tunaj… 
Käthi Jasharaj… 
Stefanie Nrecaj… 
Petra Cufta… 
 
 (Pause) 
 
Julia Krass. 
Alle Nei! Krasniqi. 
Julia Nei. Krass! 
 
 
 
 FREEZE 
 UMBAU 
 Umbaumusik 


